
tapi penghidoepannja satoe negri sama sekali tida diperhatikan oleh toean-toean sekalian.

„Dalem kita poenja pepatah adâ di bilang: Thian Hee Hin Bong, Pit Hoe Yoe Tjek, atawa: Djaja dan moesnanja satoe negri, sasoealoe rahajat ada mempoenjai kawadjiban, tegesnja kamadjoean atawa kamoendoerannja satoe negri, boekan meloeloe mendjadi tanggoengannja radja, minister dan laen-laen ambtenaar, hanja apa mendjadi tanggoengan djoega dari sasoeatoe rahajat, sebab djika negrinja koewat rahajatnja terindah, sebaliknja negri itoe moesna, rahajatnja terhina-hina.

„Sebagi boekti, akoe maoe oendjoek pada itoe bangsa Boan jang sekarang doedoek mamerentah di kita poenja negri, Asalnja iaorang dari bilangan Tongsam-she, tapi satelah iaorang berkoewasa dan memegang kendali pamerentahan dalem kita poenja negri, liatlah bagimana senangnja itoe orang-orang dari patkie (pasoekan Boan jang doeloenja madjoe menjerang ka Tiongkok Aseli, dan anak tjoetjoe teroes meneroes dimasoekin ka dalem itoe pasoekan jang terbagi mendjadi delapan bendera, dan masing-masing boleh menerima gadji boeta dengen toeroen menoeroen), dan hal itoe meloeloe bisa terdjadi lantaran marika poenja leloehoer telah oendjoek kegagahannja boeat mareboet kakoewasahan dalem oeroesan pamerentahan, maka sampe di iaorang poenja änak tjoetjoe, itoe kasenangan masih teroes bisa dirasakan.

„Bagimana dengen kita orang? Ada mempoenjai negri toch soeda dikasiken pada laen bangsa boeat doedoek mamerentah, dan kaloe sadja itoe bangsa jang mamerentah djoemblahnja lebih banjak dari kita, atawa poen sedikitnja ada sama banjaknja, maoe poen iaorang ada djaoe lebih pinter, hal itoe bisa di-

